
“YASHIL IQTISODIYOT”NI 
JORIY ETISH ISTIQBOLLARI

Saloxov Sirojiddin Sadriddin o‘g‘li
Toshkent Kimyo xalqaro universiteti magistranti

Annotatsiya: Bugungi kunda jahonda kechayotgan globallashuv va texnologik qurollanish bosqichida har bir sohada 
yangilanishlar yuz bermoqda. Maqolada bugungi kundagi dolzarb masalaga aylangan “yashil” iqtisodiyotni joriy etish, uni 
tatbiq etishdagi turli-xil mexanizmlar, rivojlangan mamlakatlar tajribasi asosida O‘zbekiston moliya tizimida qo‘llash cho-
ra-tadbirlari tahlil qilingan bo‘lib, mavzu yuzasidan xorijiy va mahalliy iqtisodchi olimlarning fikr-mulohazalari o‘rganilgan. 
Maqolada “Yashil iqtisodiyot” tahlili, uni joriy etishdagi samarali natijalar va tabiatga do‘stona munosabatda bo‘lish maq-
sadida davlat tomonidan ajratilayotgan mablag‘larning ijobiy indikatorlari borasidagi fikr va mulohazalar keltirib o‘tilgan.

Kalit so‘zlar: “yashil” iqtisodiyot, “yashil” budjet, “yashil” kreditlar, investitsiya, barqarorlik, YaIM, Green Economy Financing 
Facility, kapital, energiya, ekologiya.
Abstract: Today, at the stage of globalization and technological armament in the world, innovations are taking place in 
every field. The article analyzes the implementation of the “green” economy, which has become an urgent issue today, 
various mechanisms for its implementation, measures to be applied in the financial system of Uzbekistan based on the 
experience of developed countries, and the opinions of foreign and local economists on the subject. - comments were 
studied. In the article, the analysis of “Green economy”, the effective results of its implementation and the positive indica-
tors of the funds allocated by the state in order to be friendly to nature are presented.

Key words: “green” economy, “green” budget, “green” loans, investment, sustainability, GDP, Green Economy Financing 
Facility, capital, energy, ecology.
Аннотация: Сегодня, на этапе глобализации и технологического вооружения в мире, инновации происходят во 
всех сферах. В статье на основе опыта развитых стран, а также мнений зарубежных и местных экономистов по 
этому вопросу - были изучены комментарии. В статье представлен анализ “Зеленой экономики”, эффективные 
результаты ее реализации и положительные показатели средств, выделяемых государством в целях бережного 
отношения к природе.

Ключевые слова: “зеленая” экономика, “зеленый” бюджет, “зеленые” кредиты, инвестиции, устойчивость, ВВП, 
механизм финансирования зеленой экономики, капитал, энергетика, экология.

K I R I S H
Hozirgi rivojlanayotgan davlatlar iqtisodiyot arsenalida barqaror rivojlanish maqsadlarining bir nechta 

yo‘nalishlari, ya’ni shaharlar va aholi yashash punktlarining ochiqligi, xavfsizligi va ekologik barqarorligini 
ta’minlash hamda iqlim o‘zgarishi va uning oqibatlariga qarshi kurashish bo‘yicha tezkor choralarni qabul qilish 
yuzasidan keng ko‘lamli islohotlar amalga oshirilmoqda. 

“Yashil” iqtisodiyotning ijtimoiy va ekologik zarurati sifatida aytish mumkinki, insoniyat oxirgi o‘n yillikda 
tabiiy resurslarning kamayishi, tabiiy ofatlar, turli ijtimoiy-siyosiy o‘yinlar, fuqarolarning tabiatga bo‘lgan e’ti-
borining pasayishi, daraxtlar va o‘rmonlarning qisqarishi shu bilan birga ekologik muhitning ifloslanishi kabi 
turli muammolar qarshisida turibdi. So‘ngi yillarda iqlimni moliyalashtirtish ya’ni “yashil” iqtisodiyot siyosatining 
ko‘rsatkichi bosqichma-bosqich o‘sib bormoqda va xalqaro miqyosda yashil iqtisodiyotni moliyalashtirish mex-
anizmi “Green Economy Financing Facility) tomonidan ko‘plab loyihalar va tashabbuslar qo‘llab quvvatlan-
moqda. Bu borada, O‘zbekiston Respublikasi Prezidentining 2022-yil 2-dekabrdagi “2030-yilgacha O‘zbekiston 
respublikasining “yashil” iqtisodiyotga o‘tishiga qaratilgan islohotlar samaradorligini oshirish bo‘yicha chora-tad-
birlar to‘g‘risida” PQ-436-son Qarori [1] qabul qilingan bo‘lib, mazkur Qaror ijrosida keltirilgan maqsad va vazi-

falar kelgusida mamlakat iqtisodiyotini yaxshilashga hamda “yashil” moliya, “yashil” budjet loyihalarini amaliy-
otga samarali tatbiq etish hamda istibolli o‘sish tendensiyalariga zamin yaratadi.

M A V U Z G A  O I D  A D A B I Y O T L A R  S H A R H I
Mazkur tadqiqot ishida bir qator taniqli xorijiy va mahalliy olimlar tomonidan fikr-mulohazalar berilgan bo‘lib, 

xorij olimi S. Bederning talqiniga ko‘ra, “yashil iqtisodiyot” o‘z shakllanish tarixi va rivojlanish bosqichlariga ega 
ekanligi, tabiiy resurslarning cheklanganligi, takror ishlab chiqarilmasligi bilan bog‘liq muammolar insoniyatning 
barcha faoliyat yo‘nalishlari, jumladan, iqtisodiy faoliyatiga jiddiy taʼsir ko‘rsatayotgani borasida o‘z qarashlarini 
berib o‘tgan. Ushbu muammoni ilmiy jihatdan o‘rganish XX-asrning 60-70-yillarida ommalasha boshlagani, bu 
davrda iqtisodiy adabiyotda anʼanaviy iqtisodiyot tamoyillariga asoslangan “atrof-muhit iqtisodiyoti”, deb nom-
langan yangi yo‘nalish paydo bo‘lganligi, ushbu yo‘nalish doirasida iqtisodiy faoliyatning atrof-muhitga taʼsiri 
natijasida yuzaga kelayotgan ijtimoiy-iqtisodiy oqibatlarni eksternali, yaʼni tashqi samaralar sifatida talqin etish 
boshlangani, unga muvofiq ekologik muammolarni amaldagi iqtisodiy munosabatlar doirasida hal etilishi va 
xalqaro darajada umumlashtirilishi zarurligini ta’kidlagan [2]. 

Xorij iqtisodchi olimlari Lynn R. Kahle, Eda Gurel-Ataylarning fikricha, “Yashil iqtisodiyot har qanday iqtisod 
nazariyasi sifatida aniq taʼriflanadi, unga ko‘ra iqtisodiyot o‘zi yashaydigan ekotizimning tarkibiy qismi hisobla-
nadi. Mavzuga yaxlit yondashuv tipik bo‘lib, iqtisodiy g‘oyalar maʼlum bir nazariyotchiga qarab har qanday 
boshqa mavzular bilan aralashib ketadi” deb ta’kidlashgan. Feminizm, postmodernizm, atrof-muhit harakati, 
tinchlik harakati, Yashil siyosat, yashil anarxizm va globallashuvga qarshi harakat tarafdorlari bu atamani asosiy 
iqtisodiyotdan tashqarida bo‘lgan juda boshqacha g‘oyalarni tasvirlash uchun ishlatishgan [3].

Baʼzi iqtisodchilar yashil iqtisodiyotni ko‘proq tashkil etilgan maktablarning filiali yoki kichik sohasi sifa-
tida ko‘rishadi. Iqtisodchi D. Runnalsning yondashuvaga ko‘ra, “yashil” iqtisodiyot anʼanaviy yer tabiiy kapi-
talga umumlashtirilgan va mehnat va jismoniy kapital bilan baʼzi umumiy xususiyatlarga ega bo‘lgan klassik 
iqtisod sifatida qaraladi (chunki daryolar kabi tabiiy kapital aktivlari to‘g‘ridan to‘g‘ri kanallar kabi inson tomonidan 
yaratilgan aktivlar o‘rnini bosadi). Yoki u marksistik iqtisod sifatida qaraladi, tabiat Lumpenproletariatning bir 
shakli, insoniyat iqtisodiyotiga ortiqcha qiymat beradigan noinsoniy ishchilarning ekspluatatsiya qilinadigan 
bazasi yoki neoklassik iqtisodning bir tarmog‘i bo‘lib, unda rivojlanish uchun hayot narxi va boshqalar. Rivo-
jlangan davlatlar kuchlar muvozanatini aks ettiruvchi nisbatda barqaror saqlanadi va insoniy bo‘lmagan hayot 
juda past ekanligini o‘z ilmiy adabiyotlarida ilmiy gipoteza sifatida kiritib o‘tgan [4]. 

Respublikamizning taniqli iqtisodchi olimlaridan biri A.Vahobovning ilmiy tadqiqot nazariyalariga ko‘ra, 
“atrof-muhit iqtisodiyoti yoki ekologik iqtisodiyotdan farqli ravishda “yashil iqtisodiyot” ko‘proq amaliy xarakterga 
ega hisoblanadi. “Yashil iqtisodiyot” ilmiy fan sohasi emas, balki ustun darajada real iqtisodiy siyosat, konkret 
faoliyat sohalari (energetika, innovatsiya, qishloq xo‘jaligi va b.)ga taalluqlidir. Ushbu farqni “yashil iqtisodiy-
ot”ning inglizcha economics (iqtisodiy nazariya yoki environmental economics, ecological economics kabi iqti-
sodiy fanlar) emas, balki economy (real iqtisodiy faoliyat) so‘zlari orqali ifodalanishida kuzatish mumkinligini [5] 
aytib o‘tgan.

T A D Q I Q O T  M E T O D I K A S I
Ushbu maqolada dunyo hamjamiyatida “Yashil” iqtisodiyot amaliyoti, uni rivojlantirish aspektlari yuzasidan 

O‘zbekiston va xorijiy mamlakatlar iqtisodchi olimlarining ilmiy asarlari va maqolalari o‘rganilgan. Tadqiqot 
metodikasi sifatida grafika usulda guruhlashtirish, iqtisodiy-statistik tahlil, jadvalli qiyosiy usul hamda sintezlash, 
mantiqiy fikrlash kabi iqtisodiy tadqiqot usullaridan keng foydalanildi.

T A H L I L  V A  N A T I J A L A R  M U H O K A M A S I
Bugungi kunda “yashil iqtisodiyot”ni joriy etish orqali jamiyat hayotining barcha jabhalarida o‘zgarishlar 

ro‘y bermoqda. Ayrim mutaxassislar “yashil iqtisodiyot”ni rivojlantirish yo‘nalishlarini aniqlashda Klark-Fisher 
modelini qo‘llash zarurligini taʼkidlashadi. Klark-Fisher modeli iqtisodiy rivojlanish bosqichlarida ish o‘rinlarini 
yaratishda iqtisodiyotning qazib chiqarish, qayta ishlash va xizmat ko‘rsatish sektorlari ahamiyatini nazariy 
jihatdan asoslashga xizmat qiladi. Ushbu model BMT mutaxassislari tomonidan taklif etilgan “yashil iqtisodiyot” 
tarmoqlarini xizmat ko‘rsatish sohasiga tegishli “yashil” xizmatlar va fan sig‘imkorligi yuqori ishlab chiqarish, 
turizm, shaharlarni boshqarish va chiqindilarni yo‘qotish, taʼlim, ilmiy tadqiqotlar, moliyaviy xizmatlar kabi inno-
vatsion iqtisodiyotga xos yo‘nalishlar bilan to‘ldiradi [6].

So‘nggi bir necha o‘n yilliklarda O‘zbekistonning jadal iqtisodiy o‘sishi asosan resurslarni qazib olish hamda 
iqtisodiyotning tog‘-kon sanoati va ishlab chiqarish tarmoqlari hisobiga ta’minlandi. Biroq bu taraqqiyot qimmat 
narxga tushdi. Qazib olinadigan yoqilg‘iga asoslangan og‘ir energiya balansi, energiyani ko‘p talab qiluvchi 
sanoat sektori va barcha tarmoqlar bo‘yicha past energo-samaradorlik tufayli (samarasiz uy-joy fondi energiya 
bilan bog‘liq issiqxona gazlari emissiyasining deyarli yarmini tashkil qiladi) hozirgi vaqtda mamlakat iqtisodiyoti 

issiqxona gazlari emissiyasi intensivligi bo‘yicha dunyoda beshinchi o‘rinda, Yevropa va Markaziy Osiyoda esa 
eng oldinda turadi.

Tahlil va natijalarga ko‘ra, yaqin o‘tmishda “Yashil” o‘tish O‘zbekiston aholisining iqlim o‘zgarishiga eng 
zaif qatlamlari uchun ham muhim ahamiyatga ega ekanligi aniqlandi. Bunga ko‘ra, shahar haroratning oshishi, 
tez-tez qurg‘oqchilik, suv tanqisligining ortib borishi, cho‘llanish va sho‘rlanish tahdidlarining kuchayishini o‘z 
ichiga olgan iqlim o‘zgarishining prognoz qilingan oqibatlari O‘zbekistonning busiz ham qashshoq hududlar-
idagi hayot darajasiga nomutanosib ravishda ta’sir ko‘rsatishi mumkin. Masalan, O‘zbekistonda uy xo‘jaliklari 
o‘z daromadlarining nisbatan yuqori qismini oziq-ovqatga sarflaydi - 2016-yilda u 47,3 foizni tashkil qilgan.

Bu rivojlanayotgan 92 mamlakat vakillik namunasidagi o‘rtacha 38,6 foizdan yuqori [7] bo‘lib, kambag‘al 
aholini oziq-ovqat narxlarining oshishi xavfi ostida qoldiradi. Energiya ishlab chiqarish va taqsimlashni ham 
adolatli deb bo‘lmaydi: O‘zbekiston aholisining qariyb yarmi qishloq joylarda istiqomat qiladi, ular uzoq hudud-
lardagi zaif energiya taqsimoti, undan noqonuniy foydalanish va yomon infratuzilma tufayli elektr energiyasi 
yetishmasligi va uzilishi bilan bog‘liq jiddiy muammolarga duch kelmoqdalar. 

Bugungi kunda O‘zbekiston o‘zining hozirgi rivojlanish modeli bo‘yicha o‘sish chegaralarini yengib o‘tish 
hamda iqlim va ekologiyadan xabardor bo‘lib borayotgan jahon bozorida iqtisodiy raqobatbardoshligini mustah-
kamlash yo‘lidagi noyob imkoniyatni yaxshi tushunadi. 

1-rasm: Markaziy Osiyo davlatlari kesimida Qishloq joylaridagi uy xo‘jaliklari uchun tabiiy resurslardan olinadigan 
ijara haqi 2018-yilda yalpi ichki mahsulotga nisbati (foizda) [8]

Yuqoridagi 1-rasmda ko‘rishimiz mumkinki, tabiiy kapital O‘zbekiston iqtisodiyotida muhim o‘rin tutadi va 
muhim daromad manbayi hisoblanadi. Qishloq joylaridagi uy xo‘jaliklari uchun tabiiy resurslardan olinadigan 
ijara haqi 2018-yilda yalpi ichki mahsulotga nisbatan deyarli 19 foizga teng edi. Bu LMICning o‘rtacha ko‘rsat-
kichi ECAning o‘rtacha korsatkichiga nisbatan to‘rt baravar va 75 foizga ko‘pdir. Markaziy Osiyoda faqat 
Qozog‘iston O‘zbekistondan ko‘ra ko‘proq resurslarga qaramdir.

Shuni alohida ta’kidlash lozimki, tabiiy resurslar ham davlat daromadlariga katta hissa qo‘shadi. Ya’ni neft, 
gaz va foydali qazilmalar davlat budjetining taxminan 15 foizini tashkil qiladi [9]. Bundan ko‘rinib turibdiki, tabiiy 
resurslar ayniqsa, qishloq xo‘jaligidagi uy xo‘jaliklari daromad manbayi sifatida muhim ahamiyatga ega hamda 
sektor (resurslarga asoslangan) bandlikning 27 foizini tashkil qiladi va sektorda ishlaydigan ko‘pchilik jamiyat-
ning kambag‘al segmentlaridir.

Bilamizki, O‘zbekiston tabiiy resurslarga boy mamlakatlar sirasidan hisoblanadi. 2018-yildagi hisob-kito-
blarga ko‘ra, O‘zbekiston tabiiy resurslarining qiymati aholi jon boshiga 5043 AQSh dollarini tashkil etgan. 
Ammo Qozog‘iston ko‘rsatkichlari Markaziy Osiyo mintaqasida va LMIC o‘rtacha ko‘rsatkichidan sezilarli dara-
jada yuqori ekanligi aniqlangan.

Mamlakat tarkibiy islohotlarning jadallashuviga tayangan holda, o‘z iqtisodiyoti, odamlar va sayyoramiz 
uchun, rivojlanayotgan sohalarda yangi ish o‘rinlarini yaratish bilan birga tabiiy resurslardan Moslashuvchan, 
Inklyuziv, Barqaror va Samarador (MIBS) foydalanishga asoslangan past uglerodli va iqlimga chidamli “yashil” 
o‘sish modeli sari yo‘lni belgilash bo‘yicha qadamlar tashlanmoqda.

Statistik ma’lumotlarga ko‘ra, O‘zbekistonning “yashil” siyosat dizayni shuni ko‘rsatadiki, mamlakatning 
yashillashtirish jarayonlariga tijorat banklari tomonidan 2023-yil davomida 1-aprelga qadar ajratilgan kreditlar 
o‘z samarasini berib kelmoqda.
1-jadval: Tijorat banklari tomonidan 2023-yil 1-aprelga qadar quyosh panellari sotib olish uchun ajratilgan 

kreditlar [10]

№
Bank nomi

Tadbirkolik subyektlariga ajratilgan 
kreditlar Aholi xonadonlariga ajratilgan kreditlar

soni mlrd. 
so‘mda

Quvvati 
(kWT) soni mlrd. 

so‘mda
Quvvati 
(kWT)

Jami 91 160,3 12390 2704 67,3 6039
1 O‘zmilliybank 6 81,4 655 1 0,03 3
2 O‘zsanoatqurilishbank 4 25,6 7500 360 10,1 905
3 Asaka bank 1 11,4 1138 51 1,1 107
4 Agrobank 25 7,3 734 344 9,4 821
5 Ipoteka bank 4 12,5 55 139 3,1 278
6 Xalq banki 10 1,1 140 862 17,4 1619
7 Qishloq qurilish bank 4 1,1 56 205 5,3 504
8 Mikrokreditbank 10 4,5 467 723 19,8 1755
9 Turon bank 3 3,9 385 0 0,00 0
10 Aloqa bank 4 1,8 176 0 0,00 0
11 Hamkorbank 1 0,1 5 1 0,0 2
12 Ipak yo‘li bank 2 1,6 105 4 0,1 14
13 Kapital bank 4 0,7 207 0 0,0 0
14 Davr bank 1 2,0 220 0 0,1 0
15 Asia alliance bank 7 3,6 71 14 1,0 31
16 Universalbank 1 0,3 20 0 0,00 0
17 Garant bank 4 1,6 156 0 0,00 0

1-jadval tahliliy ma’lumotlariga ko‘ra, tijorat banklari tomonidan tadbirkorlik subyektlariga 160,3 mlrd. so‘m 
miqdorda 91 ta hamda aholi xonadonlariga 67,3 mlrd. so‘mlik 2704 ta ajratilgan quyosh panellari bo‘lib, umumiy 
miqdorda 227,6 so‘mlik 2795 ta quyosh panellari sotib olish uchun kreditlar yo‘naltirilgan. 

2-rasm: Jahonda yashil investitsiyalarning tarmoqlar kesimida taqsimlanishi (% foiz ko‘rinishida 2021-yil holatiga 
ko‘ra) [11]

Yuqoridagi 2-rasmda ko‘rishimiz mumkinki, O‘zbekistondan farqli o‘laroq jahonda yashil investitsiyalarning 
miqdori 2021-yil holatiga ko‘ra qurilish, transport va energiya sohalariga ko‘proq jalb qilingan. O‘z navbatida, 
bundan ko‘rinib turibdiki “yashil” moliyalashtirish tushunchasi va uning amaliyoti bugungi global muhitning hali 
hanuz o‘z dolzarbligini yo‘qotmagan masalalaridan biri ekanligini guvohi bo‘lamiz.
X U L O S A  V A  T A K L I F L A R

Xulosa qilib aytganda, resurslarning cheklanganligi va ekologik muammolarning salbiy oqibatlari sharoitida 
yashil iqtisodiyotni shakllantirishga obyektiv ehtiyoj paydo bo‘lmoqda. Yashil iqtisodiyotga o‘tish resurslardan 
samarali foydalanish, ekologik muvozanatni ta’minlash, yangi ish o‘rinlarini yaratish, barqaror iqtisodiy o‘sishni 
ta’minlash imkonini beradi.

Yuqoridagi ilmiy izlanishlar natijasida O‘zbekiston amaliyotida “yashil” iqtisodiyotni joriy etish istiqbollari 
yuzasidan bir qancha taklif va amaliy tavsiyalar shakllantirishga muvaffaq bo‘ldik: 

Birinchidan, bugungi kunda dunyo aholisi 8 milliarddan ziyodni tashkil etmoqda. BMTning dunyo aholisi 
2050-yilda 9,7 milliardga yetishi borasidagi prognozlari mavjud. 2050-yilga borib O‘zbekiston aholisi 60 mil-
lionga yetishi kutilmoqda. Shu asnoda aytish mumkinki, resurslar hajmi tobora kamayib borayotgan bir vaqtda 
iqlim o‘zgarishlari bilan bog‘liq muammolar doirasi ham kengayishda davom etmoqda. Natijada iqtisodiyot-
ning bosh muammosi hamda oziq-ovqat xavfsizligi bilan bog‘liq muammolar ko‘lami kengaymoqda. Shundan 
kelib chiqib, global chiqindilarni kamaytirish va yashil, inklyuziv hamda barqaror rivojlanishni qo‘llab-quvvatlash 
bo‘yicha zudlik bilan choralar ko‘rish iqlim migratsiyasini 80 foizgacha kamaytirish zarur deb bilamiz.

Ikkinchidan, shaharlarda qulay va sifatli yashash va ishlash muhitining yaratilganligi ularda aholining ijti-
moiy ishlab chiqarishining hamda iqtisodiy faolligining muhim garovidir. Shaharlarda qulay muhitni yaratish esa 
bu milliy rejalashtirish va shahar rejalashtirish darajalarining o‘zaro integrattsiyalashgan bo‘lishi, mos kelishi, 
bu rejalashtirishlar yashil iqtisodiyot tamoyillariga asoslangan bo‘lishi kerak, qaysikim, o‘zida so‘nggi yillarda 
tabiatda global darajada kuzatilayotgan o‘zgarishlar, iqlim buzilishlarining ta’sirini yumshatishga qaratilgan, 
raqamlashtirishni rag‘batlantiruvchi yo‘nalishlar bo‘lishi shart deb hisoblaymiz.

Uchinchidan, atrof muhitga zararli gazlarni chiqarmaydigan, atrof-muhitni asraydigan, ekologik toza tex-
nologiyalarni yaratish orqali ekologik toza mahsulotlarni yetishtirish masalasiga ham alohida ahamiyat berish 
lozim bo‘ladi, bir tomondan, tabiatdagi barcha resurslar cheklangan bir paytda inson ehtiyojlari cheksizligini 
inobatga olib, ularning muvofiqligini ta’minlash maqsadida ne’matlarni ishlab chiqarishni kengaytirishni tabiiy 
resurslarni kamaytirmasdan amalga oshirish choralarini ham ko‘rish dolzarb masalalar sirasiga kiradi. Shun-
ingdek, aholining doimiy o‘sib borayotgan ehtiyojlarini qondirish uchun qancha ishlab chiqarish, qanday ishlab 
chiqarish, kimga mo‘ljallab ishlab chiqarish masalasiga atrof-muhitni asragan holda katta ahamiyat berish zarur 
deb bilamiz.

To‘rtinchidan esa ishlab chiqarish va iqtisodiyotni rivojlantirish uchun energiya resurslari kerak bo‘ladi, 
bularni qayta tiklanadigan energiya manbalari hisobidan ko‘paytirish, jamoat transportini ham elektr quvvati 
bilan yuradiganlariga almashtirish, energiyani tejaydigan binolarni barpo qilish kabi yo‘nalishlarda ishlarni olib 
borish muhim sanaladi.

Yuqoridagi ilmiy ahamiyatga ega bo‘lgan taklif va amaliy tavsiyalar barqaror rivojlanishni ta’minlashga, 
shuningdek, ekologik xavflarni kamaytirish va tanqislikni kamaytirish, shu orqali odamlar farovonligi va ijtimoiy 
darajasini yaxshilashga qaratilgan iqtisodiy tizimni yanada mustahkamlashga xizmat qiladi.

